
					ఈ పుట అచ్చుదిద్దబడ్డది

శా. ఆవామామదనుండు మల్లవసుధాధ్యక్షుండు దచ్చెన్నమాం

బావామేక్షణయందు రామవిభునిన్, మల్లావనీవల్లభున్,

శ్రీవాసేక్షణ నిన్ను మల్లమయెడం గృష్ణాధిపున్ మేదినీ

రావుం గాంచె నచంచలప్రమదసాంద్రా! మాధవక్షోణిపా! 58



క. అం దగ్రజుండు యువతీ

కందర్పుఁడు రామధరణికాంతుఁడు వెలసెన్

మందరబలబంధురభుజ

మందరధరమథితవైరిమహిపాంబుధి యై. 59



సీ. ధర్మనిర్మథనంబుఁ దాఁ జేసి జనకజా

పాణౌకృతిక్రీడఁ బ్రబలఁడేని,

నవరజక్షిప్తరాజ్యాతిభారుం డయి

వనచరవర్తన వఱలఁడేని,

సతతసుగ్రీవానుషక్తాత్ముఁ డై దావ

మున మఖవత్సూనుఁ దునుమఁడేని,

నురుగోవిహారాత్తపరజీవననిధి యై

యలపుణ్యజనభర్త నడఁపఁడేని,



తే. సాటి యనవచ్చు రాముఁడు సాధుసుకృత

కేళి సర్వంసహాభారశాలి త్రాత

సాగ్నిసంతానపాళిసాధ్వవననిత్య

శీలి యగు రామభూపాలమౌళికెపుడు. 60



మ. శరజాతంబు దృణీకరించి, రజనీజానిం గలాభంగ మై

పరవం జేసి, యధఃకరించి యలసర్పస్వామి, రామక్షమా

వరుకీర్తిచ్ఛట సత్యలోకమునకున్ వాగ్దేవితోఁ జెల్మికై

కర మేఁగన్ సురధేనువాస్య మటుగాఁ గావించె మధ్యేసృతిన్. 61

